Ársfrágreiðing várið 2023- várið 2024
Lagt fram á aðalfundinum hjá Landsfelag Pensjónista 20. apríl 2024. 

Tekstur: Beate L. Samuelsen, forkvinna
Í mai 2023 skipaðu NVL (Norðurlendskt Netverk fyri Vaksnamannalæring), Undirvísingarstýrið og Vegleiðingarstovan fyri einum hálvdagsseminar um talgildar førleikar og inklusjón á Hotel Hafnia hósdagin 11. mai. 

Seminarið vendi sær í høvuðsheitum til vegleiðarar og undirvísarar, umframt onnur, ið starvaðust ella virkaðu innan vegleiðing og kunning fyri vaksin. Eisini umboð fyri okkara landsfelag var boðið við.

Á seminarinum vóru framløgur um lívlanga vegleiðing og førleikamenning av vaksnum, serliga við atliti at talgildu menningini og teimum avbjóðingum, hon gevur tí einstaka. 

Landsstýrismaðurin við barna- og útbúgvingarmálum Djóni N. Joensen greiddi frá ætlanum landsstýrisins at skipa útbúgvingarøkið við lívlangari læring, og hvussu talgildingin alsamt setti nýggj krøv til tann einstaka og við hesum eisini okkara útbúgvingarskipan.

Aftaná var høvi hjá luttakarunum at kjakast, viðmerkja og skifta orð um evnini, ið vóru á skránni. 
Nýhugsað heilsutilboð
Í juni í fjør var kunnandi fundur millum Heilsumálaráðið og áhugafeløg sum Landsfelag Pensjónista, Javna, Blinda-, Psoreasis-, Gikta-, Hjarta-, Heila-, Krabbameins-, Nýra-, Parkinson-, Sclerosu-, Stoffskiftis-, og Útoyggjafelagið. Fundurin snúði seg um ætlanir hjá Heilsumálaráðnum at nýhugsa heilsutilboð í nærumhvørvinum, og møguleiki var hjá umboðum fyri feløgunum at seta fram spurningar.
Eldradagur í Dansifrøi
Fyri fyrstu ferð nakrantíð stóð Pensjónistafelagið í Havn saman við Landsfelag Pensjónista fyri árliga Eldradegnum. Tað var  9. september. Sløk 370 fólk komu henda dagin saman í hugnaligu hølunum í Dansifrøi, har matur, fyrilestrar og dansur vóru á skránni. Tiltakið eydnaðist avbera væl, halda vit sjálvi og tað sama søgdu fleiri.

Tað var hendan dagin, at millum 30 og 40 pensjónistar fingu parkeringsbøtur, sum borgarstjórin í Havn, Heðin Mortensen, segði, kommunan vildi gjalda. Um ikki, so vildi hann persónliga gjalda bøturnar. Úrslitið var, at Tórshavnar kommuna hevur goldið bøturnar.
Mótrokningin
Løgtingslógin frá Sambandsflokkinum um broyting í løgtingslóg  um almannapensjónir og strika mótrokningina í pensjónini í samb. við arbeiðsløn hjá pensjónistum fall longu undir 1. viðgerð í løgtinginum í apríl  2023. Tað harmast Landsfelag Pensjónista um. 

Sambart løgtingsmeirilutanum var orsøkin, at samgongan seinni um heysti ætlaði at koma við einum øðrum uppskoti í samb. við mótrokning.

Nógvir pensjónistar, sum hóast høgan aldur, eru væl fyri í allar mátar og framvegis arbeiða og harvið vinna sær nøkur oyru útyvir pensjónina, verða skattaðir av hvørjum oyra omanfyri kr. 45.000,-.
Tað mest óhepna hesum viðvíkjandi er, at skattarokningin  frá TAKS ikki kemur fyrr enn árið eftir og fellur tá til gjaldingar alt fyri eitt. Tá er súrt vunnið peningurin hjá mongum longu brúktur til okkurt annað. 

Landsfelag Pensjónista heldur fast við, at øll mótrokning av arbeiðsinntøku hjá pensjónistum skal strikast. Hon skal skattast sum vanlig A-inntøka og uttan at ávirka ískoytini, sum  eru knýtt at henni.

Tá so fíggjarlógin fyri 2024 kom fyri í løgtinginum í desember, varð markið aftur hækkað úr kr. 45.000,- til kr. 61.900,-, so sum tað einaferð var galdandi.

NSK-fundirnir
Fáar dagar aftaná aðalfundin 30. apríl, nevniliga dagarnar  3. og 4. mai 2023, var NSK-fundur í Reykjavík. NSK, Nordisk Samarbets Komite, er norðurlendskur pensjónistafelagsskapur, sum Landsfelag Pensjónista hevur verið limur í í mong ár.

Á aðalfundinum hjá NSK vóru m.a. roknskapur og aðrar frágreiðingar felagsins góðkendar.  

M.a. er ein fastur táttur á hesum fundum, at hvørt einstakt limaland kemur við eini skrivligari frágreiðing, hvat feløgini hava tykist við síðani seinasta fund, og hartil við eini stuttari munnligari frágreiðing, sum ikki er ein uppramsan av tí, sum annars stendur í skrivliga tilfarinum.

Eitt afturvendandi mál, ið tosað verður um á hesum fundum, er m.a. vantandi talgildu førleikarnir, ið nógvir eldri brúkarar stríðast við hvønn einasta dag.

 Operahúsið í Oslo
Næsti nevndarfundurin hjá NSK í fjør var í Oslo 25. og 26. oktober, har Landsfelag Pensjónista eisini var umboðað, og frágreiðingar um virksemi hjá limafeløgunum seinasta hálva árið vórðu løgd fram.

Tannlæknaskipanin
Í juni skipaði NSK fyri videofundi um tannrøkt hjá pensjónistum.

Hví ikki hava ókeypis tannrøkt til okkara eldru borgarar og teimum, sum eru avlamin og óhjálpin? Vit hava jú í mong ár havt ókeypis barnatannrøkt upp til 18 ára aldur. 
Eldri fólk taka nógvan heilivág. Hetta fer í mongum førum illa við tonnunum. Týdningarmikið er hjá eldri fólki at hava góðar tenn, so vit kunnu tyggja matin ordiliga. Annars gongur hetta út yvir sodningina. 

Sum støðan er nú, er eingin seravtala við Heilsutrygd, tá tað snýr seg um pensjónistar. Vit gjalda tað sama sum øll onnur omanfyri 18 ára aldur. 

Í summum londum er tannrøktin ókeypis hjá pensjónistum. Aðra staðni t.d. í Íslandi skulu pensjónistar bara gjalda 1/3 av samlaðu tannlæknarokningini, meðan tað almenna átekur sær at gjalda restina.

Í 2023 samdust limafeløgini í NSK at senda eitt felags skriv til norðurlendsku stjórnirnar. Í skrivinum, framborið á hvør sínum móðurmáli, varð heitt á landsins stjórnir at hækka fíggjarliga stuðulin til tannarøkt av heilsuávum til pensjónistar.

Eitt slíkt skriv sendi Landsfelag Pensjónista til Føroya Landsstýri í november. Vit hava frætt, at landsstýriskvinnan við heilsumálum ætlar at taka málið upp í ár.  Um hetta er so, fer tíðin at vísa.

Veðurlagsráðstevna í Reykjavík
Dagarnar 25. til 28. september 2023 skipaði Norðurlandaráðið fyri eini ráðstevnu í Reykjavík. Umboð frá Landsfelag Pensjónista varð boðið við saman við einum umboði frá FNU, Føroya Náttúru- og Umhvørvisfelag. 

Ráðstevnan hevði heitið Seniors and Climate Issues - For the Benefit of Both,  og snúðið seg um Eldri og Veðurlag - og fyrimunir fyri bæði. Dentur var lagdur á, hvat vit sum eldri saman við ommu- og abbabørnum í felag kunnu gera fyri at betra um veðurlagið og hvussu berast kann at, fyri at fáa fyrimunir av hesum øllum at gagni.

Í grannalondum okkara eru fleiri størri og minni felagsskapir, har ommur og abbar eru rættiliga virkin á ein friðarligan hátt við at skipa fyri ymsum almennu tiltøkum at seta fokus á trupulleikan.

Í Føroyum hava vit ongar líknandi eldrafelagsskapir, ikki annað enn, at fólk hvør í sinum lagi hugsa og gera ymist fyri at minka um CO2 útlátið ella hava tikið ymiskt slag av endurnýtslu til sín, dyrka ymiskt grønmeti, velta eplir, hava ruddingardagar o.l.

Av tí at Landsfelag Pensjónista ikki er ein slíkur felagsskapur,  gjørdu vit vart við hetta beinanvegin á røttum stað. 

Umboð fyri Norðurlandaráðið, har Ísland átti formansskapin, helt, at hetta júst var nakað fyri Landsfelag Pensjónista at taka upp og bera boðini víðari til tey okkara, sum hava áhuga í at taka seg saman um slíkan veðurlags-felagsskap til frama fyri børnini.

Umframt skrivaran Gunnleyg Durhuus, luttóku forkvinnan í Landsfelag Pensjónista og Ólavur Poulsen frá FNU á hesi áhugaverdu ráðstevnu. 

Leggjast skal aftrat, at øll ráðstevnan fór fram á enskum, og hildu føroysku umboðini og FNU fyrilestrar á enskum. Aftaná hvønn fyrilestur, varð sett eitt panel saman umframt verkstovur. Alt hetta varð beinleiðis stroymað, so øll luttakaralondini kundu fylgja við heimanífrá.

Ein frágreiðing við tilmælum til stjórnirnar í teimum 8 luttakandi norðurlondunum er síðani alment løgd fram, har eggjað verður okkum eldru saman við ommu- og abbabørnum at samskipa orkuna og átøkini til frama fyri veðurlagið.

Norðurlandaráðið átók sær allar útreiðslur í sambandi við ferðing og uppihald á ráðstevnuni.

Hækkan av kringvarpsgjaldinum    
Í vetur fingu vit so løgtingsuppskot um hækking av kringvarpsgjaldinum til hoyringar.

Landsfelag Pensjónista skilir væl trupulleikan við fíggjartrupulleikanum hjá Kringvarpinum, og nevndin tók undir við, at kringvarpsgjaldið verður prístalsjavnað.

Men at uppskotið gekk út uppá, at gjaldið skuldi hækka við kr. 13,- soleiðis, at pensjónistar skuldu rinda eina hækking uppá 26%, meðan onnur bara skulu rinda eina hækking uppá 8,67%, er ikki at viðgera fólk eins, tvs. at pensjónistarnir áttu eisini at goldið 8,67% júst sum aðrir bólkar..

Verandi kringvarpsgjald hjá pensjónistum varð anars seinast ásett í sambandi við lækkingini í grundupphæddini í fólkapensjónini í 2016, og átti tí ikki at hækka so nógv sum ætlanin var í hesum nýggja uppskotinum.

At áleggja pensjónistum eina hækking í kringsvarpsgjaldinum samstundis, sum smærri stovnar og virki sambært løgtingsuppskotinum skuldu fáa eina lækking, hekk sbrt. Landsfelag Pensjónista ikki saman.

Vit mæltu tí frá, at pensjónistar, sum verða knokkroyttir fíggjarliga frammanundan, skuldu rinda eina lutfalsliga størri hækking í kringvarpsgjaldinum enn onnur, og mæltu tí samstundis til, at smærri stovnar og virki rinda tað, sum restar í fyri at fáa tað fíggjarliga uppá pláss, tá tað snýr seg um at prísjavna kringvarpsgjaldið.

Men nei. Fíggjarnevndin legði oyrað til okkara tilmæli, men gjørdi tíverri tað mótsatta av tí, vit mæltu til. Ùrslitið var, at okkara kringsvarpsgjald varð hækkað við kr. 20,- til kr. 70,- pr. mánað.  Tað sama kom at galda fyri onnur, har gjaldið somuleiðis hækkaði við kr. 20,-. 

Kapitalvinnings-skattalógin
Í februar í ár, 2024, fingu vit eina løgtingslóg til hoyringar um viðbót til ávísar pensjónistar v.fl. at markið fyri inntøku, ið verður skattað eftir kapitalvinningsskattalógini, verður hækkað úr kr. 2000,- til kr. 12.600,-. Hesa broyting hava vit tikið undir við. 

Vit viðmerktu, at skal tað geva nakran meining, má lógin um mistar viðbøtur hjá ávísum pensjónistum ikki ávirkast, so hesir missa viðbótina (brennistuðulin), tá teir fara uppá kr. 60.000,- í inntøku omanfyri pensjónina. Nógvir pensjónistar rokna av misgávum við, at markið ikki er galdandi, fyrr enn teir fara upp til kr. 61.900,-  í inntøku, og fáa tí óvæntað eina rokning frá tí almenna uppá kr. 8.600,- árið eftir fyri ov nógv útgoldna viðbót.

Okkara tilmæli til Løgtingsins Trivnaðarnevnd er, at antin má inntøkumarkið hækkast upp til kr. 100.000,- ella í minsta lagið upp til kr. 61.900,- ella eisini má mótrokningin minka so líðandi, inntil inntøkan svarar til eitt hálvtíðarstarv, ca. kr.150.000,- um árið.

Í sambandi við hetta mál, var nevndin í Landsfelagnum á fundi við Løgtingsins Trivnaðarnevnd fyri tveimum døgum síðani, hósdagin 18. apríl 2024.

Formansfundur

Formansfundur varð hildin á Hotel Djurhuus 12. mars í 2024, har m.a. Robert Vilhelmsen tosaði um pensjónistar og haldføri, mótrokning og minkandi arbeiði hjá pensjónistum, Ólavur Poulsen frá FNU og forkvinnan í LP greiddu frá norðurlendska fundinum í Reykjavík um eldri og veðurlagsbroytingar, og Jón Kragesteen, form. í Føroya Náttúru- og Umhvørvisfelag, greiddi frá hesum felagsskapi og ætlanum teirra í samb. við veðurlagsbroytingar.

Mismunur á fólki
Pf. Føroya Banki (fyrr BankNordik) hevði aðalfund miðjan mars.

Har vóru ymsar broytingar á skránni, men ein regla, sum hekk eftir, var, at afturval av nevndarlimum var loyvt, tó kundi nýval ella afturval ikki fara fram, um nevndarlimur var fyltur 70 ár.

Hesin setningur stríddi beint ímóti tí felagsskrivi, sum Landsfelag Pensjónista stutt frammanundan saman við NSK í einum felags  tíðindabrævi hevði almannakunngjørt og sent fjølmiðlunum. 

Tað er soleiðis, at vit sum landsfelag gjøgnum limaskap okkara í NSK eru ein partur av AGE Platform Europe. 

Har hevur ein arbeiðsbólkur í langa tíð arbeitt við evninum ”Eitt Europa fyri allar aldursbólkar”, sum snýr seg um ikki at gera mismun á fólki.

Um AGE Platform Europe kann í stuttum sigast, at hetta er eitt netverk av feløgum, sum arbeiða við at menna áhugamál og rættindi hjá eldri í Europa.

Tann eini setningurin í lógum Pf. Føroya Banka um 70 ára aldurmismun var júst ein ógvuliga aktuellur spurningur um  at gera mismun á eldri.

Ov seint var at strika orðingina um 70 ára aldursmark til aðalfundin hjá peningastovninum, sum tó legði seg flatan, tá vit gjørdu vart við hetta. Á eykaaðalfundi um hálvan apríl fer peningastovnurin at strika orðini.

Við nærri kanning hevur tað víst seg, at umrøddi peningastovnur ikki er einsamallur her í landinum, sum er vorðin heitur um oyruni. Vit hava eisini aðrar peningastovnar, sum ikki hava gáað um, at teir hava somu trupulleikar at loysa, hóast danska fíggjareftirlitið hevur gjørt teir varugar við hetta og heitt á teir, um at fáa 70 ára aldurmarki strikað. 

Støðan í Danmark er ikki petti frægari. Har hava fleiri peningastovnar fingið okkurt at hugsað um, og tað ætla vit at taka upp á komandi fundi í NSK í Stockhólmi um 14 dagar.

Blaðið Eldri
Blaðið Eldri nr. 8 kom út í november 2023, og hava næstan øll limafeløgini fingið bløðini til at geva limum sínum. 

